
„Boh z nami" -  tele słowa su napisane nad cheźnymi durjemi nĕhdyšeho serbskeho 
burskeho statoka w Šešowje pola Njeswačidła. Po ponowjenju statoka lĕtsa nowi 
wobydlerjo do doma zaćahnu. Kaž jich předchadnicy, tak zmĕja tež woni wšĕdnje 
tute serbske hesło před wočomaj. Derje wšitkim, kiž smĕdźa nowe lĕto 2003 započeć 
z wĕstosću: Boh je z nami. Foto: T. Malinkowa

Hesło na lĕto 2003 

Čłowjek widźi, 

štož je pred wočomaj;

Knjez pak widźi wutrobu.

(1. Sam. 16,7)

Lĕto 2002 je so minyło. To a tamne steji 
nam hišće před wočomaj. Dožiwichmy wul- 
ki swjedźeń tysaclĕtneho Budyšina. Serbski 
superintendent Albert poda so na wumĕnk 
a mĕješe so prašenje rozrisać, kak pćńdźe 
dale ze Serbami w sakskej krajnej cyrkwi. 
Swjećachmy naš cyrkwinski dźeń w Budyši- 
nje, na kotrymž so 200 lĕt stara serbska 
tafla znowa zjawnosći přepoda. Wobzamk- 
ny so zawrjenje Serbskeje srjedźneje šule w 
Chrosćicach. Protesty ničo njepomhachu, 
ličba šulerjow je přeniska. Wolachmy no- 
we knježerstwo, abo lĕpje prajene, stare 
knježerstwo so wobkrući. Po tym započa 
so faza horcych diskusijow a njelepeho 
jednanja. Kćždy je pak tež to a tamne w 
swojim wosobinskim žiwjenju dožiwił, do- 
breho a złeho. Na to wšo a wjele druheho 
možemy zhladować, hdyž so dopominamy 
na minjene lĕto. Fakty a podawki su zań- 
dźenosć. Možemyje nĕtko hižo prawje po- 
sudźować? Što je zmysł wšeho, štož smy 
dožiwili?

Što nam přinjese nowe lĕto? My to nje- 
wĕmy, přetož nichto njemćže hladać do 
přichoda. To a tamne mćžemy sej myslić abo 
sej přeć, ale hač so to dopjelni, štć chcył to 
wĕdźeć? Hakle po tym smy mudriši. Hesło 
na lĕto 2003 nam praji, zo čłowjekto widźi, 
štožje před wočomaj. Boh pak hlada hłub- 
šo, jemu tež to najnutřkowniše njeje potaj- 
ne. Troje wĕcy wuchadźeja z toho:

Njesmĕmy sudźić
To prĕnje: Njesmĕmy dočasnje sudźić. Fak- 
ty a podawki možemysnadź posudźować, 
dokelžsteja nam před wočomaj. Stož pak 
so za tym chowa, wostawa nam hustodosć 
potajne. Nam njepřisteji sudźić wo čłowje- 
ku, wosebje nic, zo jeho zatamamy. Štć 
chcył wo sebi twjerdźić, zo wĕ, kak we 
wutrobje znatych politikarjow abo tam-

nych wysokich wosobinow woprawdźe wu- 
pada? Jenož Bćh sam wšo widźi a spćzna- 
je. Cyły Nowy zakoń kładźe nam naležnje 
na wutrobu, zo njebychmy so mjez sobu 
sudźili. Koždy steji a padnje swojemu knje- 
zej, pisa Pawoł na Romskich na 14. stawje. 
Hakle na koncu časow so zjewi, štož je 
schowane we wutrobach čłowjekow.

Njedajmy so slepić
To druhe: Njedajmy so slepić wot krasneho 
zwonkowneho. Naš čas lubuje błyšćate 
zapakowanje. Z  pomocu reklamy spyta so 
předać tež hišće tćn posledni ćikot. Hač su 
twory nĕšto hodne, to je druhdy dwĕlom- 
ne. Wočomaj poskićuja so efekty, ale wob- 
sah je hustodosć słaby. Křesćanska wĕra 
nam zmožni, zo widźimy wĕcy tajke, kaž 
su. Z  pomocu Božeho słowa přewidźimy 
ideologije a zapakowanja našeho časa. Je 
potajkim derje, hdyž nawuknjemy, nale-

žnosće swĕta a našeho žiwjenja spozna- 
wać z wĕrnosće Božeho słowa. Potom so 
njezjebamy tak spĕšnje ze swojimi wočako- 
wanjemi, tež nic tymi na nowe lĕto 2003. 
Zdobom smy přihotowani na to, zo mćže 
Bćh tež dźensa wobnowić wutroby a takle 
naše žiwjenje wjesć k dobremu.

Mamy so wobnowjeć
To třeće: Je derje, hdyž mamy Božu wolu w 
swojej wutrobje. Boh spoznaje tež našu 
wutrobu a njeda so slepić z tym, štož před 
druhimi předstajimy. Tohodla je wobno- 
wjenje wotnutřka naš stajny nadawk. „Chrys- 
tus ma přez wĕru bydlić w našich wutro- 
bach, zo bychmy w lubosći zakorjenjeni a 
załoženi byli." (Efez. 3,17) Dobry štom nje- 
se dobre płody. Z  čisteje a wobnowjeneje 
wutroby wužćrli so dobre žiwjenje. A ničo 
lĕpšeho so nam w započatym nowym lĕće 
njemćže stać. J a n  M alink

Swĕt zwĕrjatow w  bibliji
W  bibliji nadeńdźemy jara  wjele stawiznow, w kotrychž 
pokazuje so zwjazanosć Israelitow z přirodu a wosebje ze 
zwĕrjatami -  wšojedne, hač z  domjacymi abo z dźiwimi. 
Israelića bĕchu lud pastyrjow a rybarjow, ale tež rolnikow 
a winicarjow.

Nĕkotre zajimawe epizody a prašenja k temje .Zwĕrjata 
w bibliji' sym wam tu zestajiła. Wjele wjesela při čitanju.

•  Kotre zwĕrjo so w bibliji najhusćišo 
naspomni?
Wulke stadła wowcow pasechu so na hćr- 
kach a w dolinach Swjateho kraja. Toho- 
dla rĕči so 742 razow wo wowcach.

•  W ĕste zw ĕrjata wužiwachu so jako 
kalender.
Židźa wĕdźachu, zo maja nĕkotre ptaki 
prawidłowne pućowanske časy. Tak na při- 
kład baćony, kotrež w nalĕću přez doł Jor- 
dana do sewjera leća. (Jeremija 8,7)

•  Dźensa wĕmy, zo je  njetopyr cycak. 
Što m yslachu sej ludźo tehdy, što njeto- 
pyrje?

Myslachu sej, zo bĕše ptačk. (3. knihi Moj- 
zasa 11,13-19)

•  Kotry dźĕl woła wužiwa 
chu Israelića, zo bychu wo- 
du transportowali? f
Rohi woła bĕchu tak wulke, 
zo hodźeše so hač do 18 litrow 
wody do nich pjelnić.

•  Kotre dźiwje zwĕrjo so w bi 
bliji najhusćišo jewi?
Law. W starotestamentskim ča- 
su bĕ w bibliskim kraju hišće jara 
wjele lawow žiwych. Tak kaž dźen- 
sa bĕše law tež tehdy symbol syl-

nosće a kralestwa. Law hraje tež wažnu 
rćlu w napjatej stawiznje wo Danielu. (Da- 
niel 6)

•  Kotre zwĕrjo słužeše w bibliskim času 
-  a druhdy sam o dźensa hišće -  jako 
budźak?
Wĕzo honač. (Mark 13,35)

•  Kak bu profet Jona wumćženy, po lym 
zo bu z łodźe do morja ćisnjeny?
Tutu stawiznu zawĕsće hižo znajeće: Bćh 
pćsła wulku rybu -  zawĕsće bĕ to hłowata 
wjelryba (Pottwal) -, kotraž jeho spožrĕ. 
Tři dny a tři nocy sedźeše Jona w brjuchu 

wjelryby. (Jona 2,1) To zajimawe je, zo 
može tuta hłowata wjel- 

ryba woprawdźe cy- 
łeho čłowjeka spo- 
žĕrać. W  20. lĕtstot- 
ku je so to nĕkotre 

razystałoa ludźo, 
kotřiž su to přeži- 
wili, su wo tym 
powĕdali.

Gabriela  
Gruhlowa

Ekumeniski cyrkwinski dźeń w Berlinje 28. meje do l.junija 2003
Prĕni krćć swjećitej wobĕ wulkej cyrkwi w 
Nĕmskej, ewangelska a katolska, zhroma- 
dny cyrkwinski dźeń. Na tutym zetkanju w 
stolicy Nĕmskeje budźeja zastupjeni tež 
Serbja. Tři towarstwa su so zjednoćili, zo 
bychu přihotowali zhromadny serbski pro- 
gram:Towarstwo Cyrila a Metoda, Serbske 
ewangelske towarstwo a Spĕchowańske

Wabjenski plakat za ekumeniski cyrkwin- 
ski dźeń w Berlinje.

towaristwo za serbsku rĕc w cerkwi.
Předwidźane je, zo zmĕja Serbja zhroma- 

dne informaciske mĕstno na tak mjenowa- 
nej Agora. Tole su wulke informaciske wiki, 
hdźež možeš so wo šĕrokim cyrkwinskim 
žiwjenju w Nĕmskej a we wukraju informo- 
wać. Wone so wotmĕja w Mjezynarodnym 
kongresowym centrumje a budu wotewrje- 
ne wot štwortka, 29. meje, hač do soboty, 
31. meje. Agora je grjekske słowo a rĕka 
telko kaž torhošćo. Bibliski poćah je datyz 
tym, zo je japoštoł Pawoł prĕdował w Athe- 
nje na agorje. Serbske informaciske mĕ- 
stno budźe cyłkownje z wosom wosobami 
wobsadźene, kotrež so wĕzo wotmĕnjeja. 
Tež Budyska Serbska kulturna informacija 
so na tutym předewzaću wobdźĕli. Pytamy 
hišće zajimcow, kotřiž bychu wjeselo na 
tym mĕli, wopytowarjow cyrkwinskeho dnja 
wo Serbach informować, z nimi so rozmoł- 
wjeć a nowe kontakty nawjazać.

Na předwječoru cyrkwinskeho dnja, srje- 
du do Božeho spĕća, budźe na droze Pod 
lipami wulki zetkawanski wječor. Tež na 
nim budźeja Serbja zastupjeni, wo čož chce- 
dźa so wosebje Berlinscy Serbja starać.

Wotpohladane je tohorunja, hdyž bu- 
dźe dosć zajima, zo pojĕdźe sobotu, 31. 
meje, wosebity bus z Hornjeje Łužicy do 
Berlina. Předwidźany je wopyt serbskeho 
mĕstna na Agorje, serbska připołdniša mo- 
dlitwa a wobdźĕlenje na dalšim programje 
cyrkwinskeho dnja. Bliše informacije k tu- 
tomu wulĕtej so pozdźišo podaja. Zajima- 
wu ideju maja w Delnjej Łužicy: Tam chce- 
dźa so njedźelu do cyrkwinskeho dnja po- 
dać z błotowskim čołmom na jĕzbu po 
Sprjewi do Berlina. Nawoda budźe prĕdar

Juro Frahnow.
Štož ma zajim, sej nic jenož na jedyn 

dźeń do Berlina dojĕć, ale so na cyłym 
cyrkwinskim dnju wobdźĕlić, može sej mĕ- 
stno skazać. Tute płaći nĕhdźe sto eurow. 
Za to dostanješ darmotny noclĕh, pak w 
šulach abo w priwatnych kwortĕrach, při- 
stup kzarjadowanjam cyrkwinskeho dnja, 
informacisku brošuru a jĕzbny lisćik za 
jĕzby po mĕsće. Serbscy ,informatorojo" 
na Agorje pak njetrjebaja přinošk płaćić. 
Štož by chcył so jako „informator' abo 
jako wopytowar na cyłym cyrkwinskim 
dnju wobdźĕlić, njech so prošu hač do 
15. februara přizjewi pola fararja Jana 
M alinka, Goethowa 40, 02625 Budyšin, 
tel.: 0 35 9 1 / 60 07 11.

Boh Knjez chcył dać ekumeniskemu cyrk- 
winskemu dnjej a wšitkim přihotam dobre 
poradźenje. Ja n  M alink

Za nowe leto 2003 
přeje wam 

Bože zohnowanje, 
čiłosć a strowosć 

a wšitko, 
štozje wam trĕbne 

na ćĕle a duši,
redakcija 

Pomhaj Boh

Prezident Lutberskeje cyrkwje Missouri synody w Serbach
W prĕnjej połojcy decembra přebywaše skupina 49 lutherskich křesćanow  ze 
wšelakich statow USA w Nĕmskej, zo bychu wopytali hłowne mĕstna skutko- 
wanja reformatora dr. M artina Luthera a zeznali nĕmske dohodowne wašnja. 
W šitcy wobdźĕlnicy zajĕzda, mjez kotrym iž bĕchu w jacori duchowni a profe- 
sorojo, bĕchu sobustawy Lutherskeje cyrkwje Missouri synody. Skupinu nawje- 
dowaše najwyši reprezentant tuteje cyrkwje, prezident dr. Gerald Kieschnick.

Dokelž je prezident dr. Kieschnick potom- 
nikserbskich wupućowarjow, dojĕdie sej 
skupina štwćrtk, 12. decembra, z Drjež- 
dian na dień do Łuiicy. Jara wutrobne bĕ 
witanje we Wukrančicach, domjacej wo- 
sadie fararja Jana Kiliana a wjele serb- 
skich wupućowarjow. W Božim domje swje- 
ćeše wosadny farar, superintendent Mi- 
chael Voigt, nĕmsko-jendźelsku nutrnosć, 
kotruž wobrubichu dujerjo z adwentnymi 
kĕrlušemi. Wurjadny wokomik za wšitkich 
bĕ, hdyž stupi dr. Kieschnick na klĕtku, na 
kotrejž bĕ před połdra lĕtstotkom farar 
Kilian tež jeho předchadnikam, Chĕžnikec 
swojbje z Duboho, prĕdował. Po nutrnosći 
bĕchu wšitcy prošeni na kofej do wosa- 
dneje žurle. Tam přednjeseštaj postrowy 
fararSiegfried Matzke w mjenje lutherskeje 
wosady w Klĕtnom a wjesnjanosta gmejny 
Wysoka Dubrawa Hans-Hermann Zschie- 
schank. Za ewangelskich Serbow porĕća 
Trudla Malinkowa, kiž přepoda dr. Kiesch- 
nickej eksemplar Pomhaj Bćh ze septembra 
2001, w kotrymž bĕ so pod napismom 
„Serbski prezident w USA" rozprawjało wo 
wuzwolenju dr. Kieschnicka za prezidenta 
Missouri synody. Wosadny farar Voigt da- 
ri wuznamnemu hosćej kopiju zapiska z 
Wukranćanskich cyrkwinskich knihow, z ko- 
trehož wuchadia, zo staj jeho praprastar- 
šej H ańia a Jan Chĕinik ze swojimi pjeć 
diĕćimi zhromadnje z fararjom Kilianom 
1854 do Texasa wupućowałoj. Z  wopytom 
rowow třoch dźĕći Jana Kiliana na wosa- 
dnym pohrjebnišću so přebywanje we Wu- 
krančicach zakonči.

Na wobjed bĕchu ameriscy hosćo pro- 
šeni do hośenca .Wjelbik" w Budyšinje.Tu 
jich powita farar Jan Malink, kotryž pokaza 
na zhromadne korjenje ewangelskich Ser- 
bow we Łužicy a Missouri synody w Texa- 
su. Dr. Kieschnickej přepoda stare serbske 
spĕwarske, w kotrychž je tež rjad Kiliano- 
wych kĕrlušow wotćišćanych. K serbskej 
kwasnej jĕdźi rozłožištej hosćencarka We- 
ronika Malinkowa a jeje dźowka Monika 
wšelake zajimawosće wo Serbach.

Dźeń we Łužicy zakćnči so za ameriskich 
hosći z krotkim přebywanjom w Serbskim 
domje. Předsyda DomowinyJan Nuk porĕ- 
ča k stawiznam a přitomnosći Serbow, při 
čimžspomni tež na swoj njedawny wopyt z 
chćrom Meja wTexasu. Jednaćel Domowi- 
ny Bjarnat Cyž překwapi dr. Kieschnicka z 
hosćomaj samsneho swćjbneho mjena, man- 
dźelskimaj Martinom a Hildegard Chĕžni- 
kec z Malešec. Po wopyće w Serbskej kul- 
turnej informaciji wroćichu so hosćo do 
Drježdźan, hdźež wočakowašejich wječork 
z biskopom a dalšimi wodźacymi wosobi- 
nami Samostatneje ewangelsko-lutherskeje 
cyrkwje (SELK), partnerskeje cyrkwje Mis- 
souri synody w Nĕmskej.

Za dr. Kieschnicka bĕ zajĕzd jeho třeća 
jĕzba do Nĕmskeje, prĕni krćć pak bĕ w 
domiznje swojich prjedownikow. Wopyt 
we Łužicy bĕ za njeho jonkrotne dožiwje- 
nje, za Wukrančansku wosadu a za Ser- 
bow pak bĕ česć, smĕć powitać wodźacu 
wosobinu wuznamneje cyrkwje w USA, kiž 
je wušła z jich rjadow.

Dr. Gerald Kieschnick
Narodźi so 29.1.1943 jako potom nik 
serbskich wupućowarjow w Texasu. Po 
teologiskich studijach na kubłanišćach 
M issouri synody bu 1970 ordinowany 
a bĕ po tym z fararjom w třoch wšela- 
kich wosadach w statom aj Missouri a 
Texas. Wot lĕta 1986 skutkowaše jako 
direktor Lutherskeje załožby w Texasu, 
wot lĕta 1991 jako prezident Missouri 
synody w Texasu. W juliju 2001 bu wu- 
zwoleny za prezidenta M issouri syno- 
dy za cyłu USA. Won je prĕni Serb w 
najwyšim zastojnstwje tuteje cyrkwje.

Dr. Kieschnick je woženjeny, nan dźow- 
ki a syna a dźĕd dweju wnučkow. Won 
bydli w Round Rock njedaloko texa- 
skeje stolicy Austin, wot lĕta 2001 je 
jeho zastojnske sydło St. Louis w staće 
M issouri.

Titulna strona časopisa Missouri syno- 
dy z awgusta 2001: „Dr. Gerald Kiesch- 
nick -  naš nowy prezident"

M issouri synoda
Lutherska cyrkej M issouri synody bu 
1848 wot nĕm skich wupućowarjow w 
St. Louisu w staće M issouri załožena. 
Farar Jan Kilian sta  so z jeje čłonom 
hnydom  po swojim při-chadźe do Te- 
xasa w lĕće 1855, 1866 přistupi jej wo- 
sada w Serbinje jako prĕnja wosada w 
Texasu. Tak sta so Jan Kilian z wotcom 
a Serbin z maćerskej wosadu Missouri 
synody w Texasu. Džensa skutkuje Mis- 
souri synoda we wšĕch statach USA. Jej 
přisłuša wjac hač 6 100 wosadow z ni- 
male 2,6 mio sobustawami, kiž zasta- 
ruja so wot wjac hač 8 700 duchow- 
nych. Missouri synoda wudźeržuje wjac 
hač tysac wosadnych šulow z nimale 
200 000 šulerjemi. Skutkowanje Mis- 
souri synody je tež na wukraj wusmĕ- 
rjene. Cyłkownje je wona we 68 krajach 
swĕta prezentna. Jeje partnerska cyrkej 
w Nĕmskej je Sam ostatna ewangelsko- 
lutherska cyrkej (SELK), powšitkownje 
znata jako „starolutherska“. W Serbach 
přisłušeja SELK wosady, w kotrychž bĕ 
w swojim času Jan Kilian z duchow- 
nym był: W ukrančicy a Klĕtno w Hor- 
njej a Depsk w Delnjej Lužicy.

T.M.

Šefredaktor časopisa „The Lutheran Witness" farar Davld Mahsman a prezident 
Missouri synody dr. Gerald Kieschnlck w rozmołwje z wosadnym fararjom Mlchaeiom 
Voigtom a Trudiu Maiinkowej we Wukrančanskej cyrkwi (wotlĕwa) Foto: M. Bulank

SET ma stwu w Serbskim domje
Dnja 5. decembra 2002 přepoda sobudźĕłaćerZałožby za serbski 
lud, knjez Pĕtr Bjarš, předsydźe Serbskeho ewangelskeho towar- 
stwa klučza rumnosć 211 wSerbskim domje w Budyšinje.Ztym je 
so spjelniła prostwa, kotruž bĕ SETwfebruaru 1999 na Domowinu 
zapodało. Stwa, nĕkak 24 kwadratnych metrow wulka, leži na 
druhim poschodźe Serbskeho doma napřećo rumnosćam redak- 
cije Katolskeho Posoła. W zrĕčenju m jezZałožbu za serbski lud, 
Domowinu a Serbskim ewangelskim towarstwom je zapisane, zo 
so nam rumnosć darmotnje přewostaji a zo smĕmy za naše zarja- 
dowanja tež dalše rumnosće w Serbskim domje wužiwać. Tak ma 
naše towarstwo nĕtko pod třĕchu Serbskeho doma swćj domicil 
a chcemyjon za naše dźĕło wužiwać.

M ĕrćin Wirth, předsyda SET

Nowy klima wotewrjenosće
„PISA tam, PISA sem. Wy sće jednali", praji Klaus Wollenweber, 
biskop Ewangelskeje cyrkwje šleskeje Hornjeje Łužicy. W Domje 
biskopa Bena w Smochćicach hćdnoćeše won njedawno projekt 
dalekubłanja za wučerjow křesćanskich šulow. Iniciatorka projek- 
ta dr. Doris Sennekamp, předsydka załožby „Křesćanske priwatne 
šule", je spokojom. W  dźewjeć intensiwnych seminarach su so 
wučerjo třoch gymnazijow -  Johanneuma we Wojerecach, Petera 
Breueroweho gymnazija w Šwikawje a gymnazija Franciskankow 
w Nonnenwerth -  dale kubłali. Wažne temy bĕchu: posrĕdkowa- 
nje hodnotow, dźĕło w teamje, spĕchowanje wobdarjenych, efek- 
tiwniše wuknjenje.

W praksy njese dalekubłanje prĕnje płody. Tak je sej Breuerowy 
gymnazij nadźĕłał nowy kubłanski model pod hesłom „Šulajako 
žiwjenski rum a žiwjenske zhromadźenstwo". Gymnazij w Nonnen- 
werth je wuwił „Centralny informaciski system" w interneće. 
Lĕpšiny toho su mnohostronskosć, přehladnosć a wulka transpa- 
renca. Tež pomĕr mjez wučerjemi je nĕtko lĕpši. „Tu su byli nĕkotre 
diskrepancy", praji Monica Kopp, wučerka za jendźelšćinu a 
italšćinu. „Dźakdalekubłanju mamy nowu wotewrjenosć." Podo- 
bny rezultat mjenuje tež Uwe Stockmeier, nawoda Johanneuma. 
Gymnazij je wuwił „Staršiskeho lotsu". Tutćn 40stronski zešiwk 
informuje nowych šulerjow a staršich. Wćn ma započatk na 
gymnaziju woložić. Podobny zešiwk, „Wučerski lotsa", nastawa 
nĕtko za nowych wučerjow na gymnaziju. Doris Sennekamp so 
nadźija, zo zamćže projekt dalekubłanja druhe -  tež njekřesćan- 
ske -  šule pohonjeć. Wšitke fakty chcedźa 2003 w interneće 
wozjewić. (Informacije za zajimowanych: www.stiftung-scp.de)

A n d re a s K irsch ke

Spokojne wobliča po njedawnym dalekubłanju za wučerjow  
křesćanskich priwatnych šulow w Smochćicach, wotlĕwa: Uwe 
Stockmeier (Johanneum we Wojerecach), dr. Doris Sennekamp 
(załožba „Křesćanske priwatne šule"), Barbara Micheis (gym- 
nazij Franciskankow w Nonnenwerth) a Hubert Gruber (Petera 
Breuerowy gymnazij w Šwikawje) Foto: A. Kirschke

Nowa kniha z Łaza
Poradźena knižna premjera wotmĕ so sobotu, 7. decembra, w 
Domje Zejlerja a Smolerja we Łazu. Spisowaćelka Elke Nagelowa 
ze Zfyčina bĕ zestajiła knihu wo znatej ludowej basnicy Hańži 
Budarjowej, kotraž bĕ so 1860 w Mortkowje narodźiła a kotraž bĕ 
před 65 lĕtami, dnja 1. decembra 1937, we Łazu zemrĕła. Kniha 
pod titulom „Agnes Buder -  eine Volksdichterin aus Lohsa / 
Hańža Budarjowa (Budarka) -  ludowa basnjerka z Łaza" je 
štworta w rjedźe wo wuznamnych Łazowskich wosobinach, kotrež 
je wudało Spĕchowanske towarstwo Doma Zejlerja a Smolerja. 
Dotal hižo předleža knihi wo Janje Arnošće Smolerju a wo fararjo- 
maj Handriju Zejlerju a Jurju Malinku.

Na premjeru noweje knihi bĕ telko zajimcow přichwatało, zo 
bĕ klubownja w přizemju Doma Zejlerja a Smolerja přepjelnjena. 
Elke Nagelowa předstaji žiwjenje Hańže Budarjoweje a jeje wu- 
znam jako basnjaceje chronistki Łazowskeje wosady. Cyłkownje 
je namakała 172 basnjow Hańže Budarjoweje. Ktomu je najskerje 
hišće 86 w Pomhaj Bćh wozjewjenych kĕrlušowzjeje pjera, štož 
pakso njehodźi cyle wĕsće dopokazać. Nĕkotre basnje přednjese 
Elke Nagelowa w nĕmskim přełožku a Giinter W jenkz Drĕwcow 
čitašeje originalnje wserbskej rĕči. Ktomu zahrachu so nĕkotre 
derje wupytane spĕwy Handrija Zejlerja. K přijomnej atmosferje 
přinošowaše tež dobre pohosćenje, wo kotrež bĕchu so čłonojo 
towarstwa postarali. Mnozy sej nowu knihu kupichu.

T.M.

Biskop we Wochozach

Biskop Klaus W ollenweber a Hannelore Balko (nalĕwo) sa- 
dźeštaj z pomocnicomaj štomik we Wochožanskim parku błu- 
dźenkow. Foto: E. Bigonowa

Klon a buk sadźeštaj 25. nowembra 2002 biskop Ewangelskeje 
cyrkwje šleskeje Hornjeje Łužicy Klaus Wollenweber a Wochožan- 
ska wjesna předstejićerka Hannelore Balko w parku błudźenkow 
pola Wochoz. Sobudźĕłaćerjo konsistorstwa bĕchu při swojim 
wulĕće w septembru tež nastawacy park błudźenkow wopytali. 
Tele předewzaće, po wudobywanju brunicy stworić na pustym 
ladźe nowu krajinu, bĕ w nich sylny zaćišć zawostajiło. Zo bychu 
je podpĕrali, darichu nĕtko tutej dwaj štomikaj.

W  nĕhdyšej hćrniskej kćnčinje wokoło Wochoz nastawa na 30 
hektarach park błudźenkow. Z  pomocu moderneje techniki je so 
sem nawozyło 3 000 błudźenkow, kiž bĕchu so w brunicowych 
jamach we Wochozach a Janšojcach namakali. 1.meje 2003 ma 
so park błudźenkow wotewrić. K tutomu swjedźenjej je so tež 
biskop Wollenweber přizjewił.

Do hćstneje knihi parka błudźenkow zapisa so biskop z wĕno- 
wanjom z 1. knihow Mojzasa: „A Boh dźeše: Njech so zeleni. A 
zemja płpdźeše wšitke družiny rostlinow hač k wulkim štomam. 
Boh mĕješe swoje wjesele na tym, přetož wono bĕše derje tak."

E li B igonow a

http://www.stiftung-scp.de

Lĕto biblije -  tez w  Serbacb
Naš čas trjeba Bože słowo. Tohodla su 
cyrkwje postajili lĕto 2003 jako lĕto biblije. 
W mnohich wosadach, ale tež zwonka 
nich, su zarjadowanja planowane, kiž za- 
bĕraja so z Knihu knihow. Jeje poselstwo 
ma so ludźom zaso wuwĕdomić jako za- 
kład za žiwjenje jednotliwca a cyłeje to- 
waršnosće.

Serbski lud ma wosebitu přičinu, lĕto 
2003 woswjećićjako lĕto biblije. Lĕtsa bu- 
dźe tomu 275 lĕt, zo je wušła prĕnja serb- 
ska biblija. Po tym zo bĕ farar Michał Fren- 
cel w Budestecach 1706 Nowyzakoń wu- 
dał, dokćnčichu štyrjo dalši duchowni jeho 
dźĕło z přełožkom Stareho zakonja: Jan 
Bĕmar w Budestecach, Matej Jokiš w Hbjel- 
sku, Jan Langa w Minakale a Jan Wawer w 
Bukecach. W lĕće 1728 bu prĕnja serbska 
biblija pola Davita Richtarja w Budyšinje 
ćišćana.

Jubilej je dobry nastork, sej wuwĕdomić 
wuznam, kotryž je Swjate pismo w maćer- 
nej rĕči mĕłoza nabožne, rĕčne a kulturne 
wuwiće serbskeho luda. Tole ma so stać na 
konferency pod temu „275 lĕt serbska bi- 
blija", kotruž wuhotujetej Maćica Serbska

BIBLIA

Titulna strona prĕnjeje serbskeje biblije : 
lĕta 1728

a Serbski institut wot pjatka, 26., hač do 
njedźele, 28. septembra 2003 w Budyšinje. 
Při tym budźe so dźiwać na wšitke tři wa- 
rianty serbskeje biblije: ewangelsku hornjo- 
a delnjoserbsku a katolsku. Pjatk předno- 
šuja rĕčespytnicy wo rĕčnych prašenjach 
wšelakich přełožkow serbskeje biblije. So- 
bota budźe wĕnowana stawiznam serbskeje 
biblije a jeje wuznamej za šulstwo, litera- 
turu, hudźbu a wumĕłstwo w Serbach. Před- 
nošować budu serbscy duchowni a wĕdo- 
mostnicy z tu- a wukraja. K zakćnčenju 
konferency so njedźelu w Bukecach wob- 
nowjeny narowny pomnik sobupřełožo- 
warja prĕnjeje serbskeje biblije, fararja Ja- 
na Wawera, znowa wotkryje. Přizamknje 
so nyšpor, na kotrymž zaspĕwa chćr Serb- 
skeho gymnazija.

W zašłych lĕtdźesatkach njeje so wu- 
znam, kiž ma Bože słowo w maćernej rĕči 
za zdźerženje našeho naroda, w dosahacej 
mĕrje wobkedźbował. Zjubilejnym  zarja- 
dowanjom k česći serbskeje biblije ma so 
tole trochu nachwatać. Wšitcy zajimcy su 
hižo nĕtko wutrobnje přeprošeni. Nadrob- 
niše informacije k programej so sčasom 
wozjewja.

T.M.

Moja stara biblija
Wot lĕta 1960 dźĕłach wosomnaće lĕt ja- 
ko wučer a docent na ratarskej fachowej 
šuli, pozdźišo agrarnoinženjerskej šuli, w 
Budyšinje. Bĕchu to najrjeńše lĕta mojeho 
powołanskeho žiwjenja. Ale wo tym nje- 
cham powĕdać.

Hdyž mi tehdy čas dowoli, kramosćach 
rady w antikwariaće Kretschmarjec knihar- 
nje. Wjele žadnych knihow so tehdy tam 
poskićowaše. Nimo nĕkotrych cyłkownych 
wudaćow klasikarjow kupich sej tež wjaco- 
re stare biblije. Tři z nich sym mjeztym swo- 
jim dźĕćom darił, dwĕ dźensa hišće wobse- 
dźu. Najdrohotniša, byrnjež hižo trochu 
wotpřimana, je Lutherowy přełožk, wuda- 
ty 1900 wot dworskeho kniharnika Heinri- 
cha Grunda w Berlinje. Je to wobrazowa 
biblija z 271 wobrazami na 152 taflach. 
Bĕch sej ju krotko do hćd 1974 pola Kretsch- 
marjec kupił. Runje dokelž bĕ wjele wuži- 
wana, bĕ zbudźiła moju wćipnosć. Bohu- 
žel prjedawši wobsedźer njeje swoje mjeno 
zapisał, za to je wjele wotrĕzkow z modrym 
pisakom podšmornył. Tole bĕ mi z nastor- 
kom, runje tak činić. Sym tutu knihu po- 
stajiłjako domjacu bibliju, a nadźijam so 
jara, zo přichodne generacije moje přispom- 
njenja čitaja.

Po kemšach abo po słuchanju njedźelni- 
šich kemšow w rozhłosu podšmornych hro- 
na słyšanych čitanjow epistole a ewange- 
lija a popisach kromy strony ze swojimi 
myslemi k wotpowĕdnej temje. Pytajo nje- 
dawno za wĕstym hronom nadeńdźech 
sćĕhowacy swoj zapiskze septembra 1979:

„Mysle ke Kĕrlušej lubosće (1. Kor. 13).

Lube dźĕći, tole je chwalospĕw na lubosć 
-  přewšo mocny a krasny: 'Hdy bych z 
čłowjeskimi a jandźelskimi jazykami rĕčał 
a njemĕł lubosće, bych zynčacy mosaz 
abo klinčacy zwončk b y ł...' Kelko słowow 
so rĕči a rĕčachu a njedocpĕja wucho, 
njerĕčo ani wo wutrobje -  dokelž nimaja 
lubosć jako zakład. Naš čas so wuznamje- 
ni z wjele rĕčenjom. Njerĕči so jenož bjez 
lubosće, ale tež přewjele. Trjebamy jenož 
čitać abo słuchać na rĕče politikarjow. Kaj- 
ka nabubnjenosć słowow a jenož mało 
mjez nimi, kiž rozum a wutrobu docpĕja. 
Ow, telko skomdźenych składnosćow.

Cehodla přibĕraja w swĕće łža, jeban- 
stwo, namoc, přisłodźenje, nječesćenje bli- 
šeho a wjele dalšeho, štož mćhło so hišće 
naličić? Zawĕsće ma to wjele přičinow, naj- 
wažniša pak zda so mi być: Čim wjace 
mam, ćim wjace chcu. Hońtwa za pjenje- 
zami. Jedne pak bywa mi stajnje jasnišo, 
njedostatk lubosće je hłowna přičina za

Serbske přislowa
Biblijaje Boźa studźeń.
Biblija je  wodźerka do Boźeho

kralestwa.
Bibliju doznać njeje teź pismawučenym

date.
Bibliske studnički wučerpać njemoźe

nicbto.
Biblija njech wostanje, hdyź so wšĕ knihi 

na swĕće spala. 
Biblija na kniźencu plĕsniwić njesmĕ.

wšĕ tute zjawy. Žedźba za dospołnosću je 
tak stara kaž čłowjestwo. Ale dospołnosć 
njedocpĕchu dotalne a njebudu tež přicho- 
dne towaršnostne porjady docpĕć. Čłowje- 
ske prćcowanje wostawa přeco njedospoł- 
ne.

Lube dźĕći, nochcu z tutymi słowami 
šĕrić pesimizm. Chcu jenož, zo spćznajeće: 
To dospołne je bojske. Ale koždy čłowjek 
mĕł so procować znajmjeńša mały kusk so 
přibližić bojskej dospołnosći, abo lĕpje pra- 
jene, k njej přinošować. Srĕdk k tomu, na 
tutym małym kćnčku puća, kotryžje nam 
přidźĕleny, njech je lubosć. Lubosć, kajkaž 
je wona we wonym bibliskim hronje wopi- 
sana. Hdyž sće raz w nuzy, čitajće tuton 
chwalospĕw lubosće a modlće so wo pra- 
we spoznaće."

Tute słowa, napisane před 24 lĕtami, su 
po mojim mĕnjenju dźensa hišće połnje 
płaćiwe. Haj, wone su po mojim zdaću 
hišće aktualniše. Wobchadźenje bjez lubo- 
sće je přibĕrało w swĕće a zańdźe lĕdma 
dnja, na kotrymž njezhonimy wo łžach a 
jebanstwach. Žadosć za mocu a bohat- 
stwom stajnje přibĕra a k tomu trĕbne 
nałožowanje namocy so, wosebje w tele- 
wizoru, runjewon wuchwaluje.

Nĕhdy sonjach wo tym, zo budźetej mu- 
drosć a rozum čłowjestwo po prawym pu- 
ću wodźić. Bohužel widźu, zo tuton son 
mojich młodych lĕt, kiž bĕchu postajene 
wot hrozbnych wojnskich dožiwjenjow, so 
puknje kaž mydliznowy pucher. Nĕtko wo- 
stanu jenož hišće „wĕra, nadźija, lubosć, 
tute tři; ale lubosć je najwjetša mjez nimi". 
Njech so wona předobudźe a naš swĕt, 
kotryž je tak mały a zranliwy, z Božej pomo- 
cu zachowa. Ja n  K a šp o r

Drube schadźowanje 25. krajneje synody Sakskeje
Druhe zeńdienje krojneje synody, kiž wot- 
mĕ so wot 15. do 18. nowembra 2002 w 
D rjeidianach, bĕ za nas Serbow w ainy 
podawk, dokeli smy po 53 lĕtach nowy 
serbski zakoń dćstali. Wo tym wšak sće so 
hiio w decemberskim čisle nadrobnje infor- 
mowali. Zwjeselace bĕ, zo bĕchu te i wjaco- 
ri Serbja na synodu přijĕli a ztym serbskeho 
synodalu podpĕrali. W nowej krajnej syno- 
d ie  je mnoho nowych sobustawow a tak 
bĕ te i wjele zajima a naprašowanja wo 
našich serbskich wobstejnosćach, wosebje 
tež we wubĕrkomaj, kiž stej zakoń wobje- 
dnawałoj. Cyle wĕsće budu synodalojo tež 
wo nas Serbach a wo zakonju po cyłej 
krajnej cyrkwi we wosadach doma rozpra- 
wjeć.

Pjatk wužiwaše so zaso intensiwnje za 
wubĕrkowe diĕło. Nimo serbskeho zako- 
nja bĕchu mnohe druhe zakonje na rjedie. 
Nominĕrowanski wubĕrk mĕješe wosebje 
wjele diĕła, dokeli dyrbjachu zo wolby do 
wšelakich gremijow přihotować.

Sobotu słyšachmy přednošk krajneho 
biskopa Volkera Krefta wo temje zo by 
nas twoj dobry duch wodiił". Dalši před-

nošk bĕ rozprawa cyrkwin- 
skeho wjednistwa wo diĕle 
w zašłym lĕće. Po přednoš- 
komaj bĕ składnosć, so wu- 
prajić. Tuta moinosć so tei 
rady wuiiwaše.

Přeco w nazymje ma so 
hospodarski plan za nowe 
lĕto schwalić. Předsyda fi- 
nancneho wubĕrka, prof. 
dr. Nollau, předstaji nam 
na přewidne wašnje wob- 
šĕrnu maćiznu. Strukturna 
reforma je so na financne 
połoienje našeje krajneje 
cyrkwje derje wuskutkowa- 
ła. Tak mamy nĕtko rozwa- 
ienu a strowu financnu si- 
tuaciju.

Njedielu swjećachmy zhromadnje z no- 
womĕšćanskej wosaduTřoch kralow kem- 
še. Prĕdowaše Drjeidianski superintendent 
Lerchner. Po kemšach zeńdiechmy so w 
plenumje. Přewjediechu so wćlby synodal- 
nych sobustawow do cyrkwinskeho wje- 
dnistwa, do EKD- a VELKD-synody. Tei dwaj

zastupjerjej do předsyd- 
stwa diakonije so po- 
mjenowaštaj. Dlĕši čas 
so zabĕrachmy zwob- 
šĕrnej rozprawu krajno- 
cyrkwinskeho zarjada. 
Na synodie namjeto- 
wach, zo by so te i serb- 
ske diĕło w lĕtnej roz- 
prawje jewiło. Přilubiło 
so mi to je. Hač do wje- 
čora wotmĕwachu so 
prĕnje čitanja za konjow, 
tež našeho serbskeho 
zakonja.

Pondielu zabĕraše so 
synoda z druhim čita- 
njom zakonjow a te i ze 
wšelakimi namjetami, 

kiž bĕchu so we wubĕrkach wudźĕłali.
Sobotu, 11.januara 2003, budie wurja- 

dne zeńdienje synody w Drježdianach. 
Tam budu so temy za nalĕtnje zeńdienja 
synody postajić, kotrež maja so w přicho- 
dnych pjeć lĕtach wobdžĕłać.

H a n d rij Wirth, serbski synodala

Inženjer Handrij Wirth z Njeswa- 
čidła zastupuje Serbow w sak- 
skej krajnej synodźe. Foto: priw.

Wokrjesna synoda w Budyšinje
Sobotu, 9. nowembra 2002, wotmĕ so na- 
zymska synoda w Budyšinje.

Po rańšej nutrnosći fararja Jensa Buliša 
z Pockowow słyšachmy rozprawu wo džĕle 
wokrjesneho cyrkwinskeho předsydstwa. 
Mjez druhim so wozjewi, zo je nowa ewan- 
gelska šula we Frankenthalu wučić zapo- 
čała. Po wšelakich krotkich informacijach 
słyšachmy přednošk Christiana Kahrsa, pro- 
fesora za nabožinsku pedagogiku w Mo- 
ritzburgu, wo temje ,Kubłanje jako nadawk 
wosady". Jeho zamĕr bĕ, nam dać nasto- 
rki k wobmyslenju tutoho šĕrokeho a wa- 
žneho pola. Won poda tři hłowne ćežišća:

Teorija kubłanja
Zakładne prašenje ma rĕkać: Kak přińdie 
čłowjek do stawa, zo m ćie w tutym swĕće 
dobre iiwjenje wjesć? Njedćstachmy pa- 
tentne receptyjako wotmołwu, skerje nĕ- 
kotre ideje.

Ćežišćo dyrbjało bole na kubłanju hač 
na wotćehnjenju ležeć. Wuslĕdki njeteolo- 
giskeje kubłanskeje teorije dyrbja so tež w 
cyrkwi wobkedžbować. W cyrkwi dyrbi so 
tak kubłać, zo so na wšitke dźĕći dźiwa. 
Dźĕći maja kulturu zeznać a jako nĕšto 
rosćeneho zapřimnyć, štož so tež dale wu- 
wiwa. Kultura njesmĕ so jenoi na hajenje 
tradicijow wobmjezować, ale hłubši zmysł 
wosebje křesćanskich nałoikow dyrbjeli 
diĕći zapřimnyć a te i rady dale wjesć moc. 
Kubłanje njemĕło so na awtoritarne waš- 
nje posrĕdkować, wjele bćle ma so na do- 
bry přikład diiw ać. Wosada dyrbjała sej

tež raz swoje iiwjenje z perspektiwy diĕsća 
wobhladać a hćdnoćić.

Při kubłanju je wažne, zo diĕći wosebje 
mjezsobne zwiski faktow na wšelakich runi- 
nach spoznaja. Hakle potom započina swĕt 
zajimawy być a mnoho so lĕpje spomjat- 
kuje a moie so w iiwjenju lĕpje wuiiwać. 
K tomu słuša tei, zo so swĕt jako mnoho- 
barbny a mnohostronski wobhladuje a zo 
so wšelakorosć čłowjekow jako woboha- 
ćenje zapřimnje. D iĕći maja tež hakle na- 
wuknyć, po čim moža so srĕdki a wuslĕdki 
čłowjeskeho skutkowanja hćdnoćić. Tu je 
zaso šĕroke kubłanje spomožne.

Dalši nastork skedibni na wuwiwanje 
kompetency diĕći. D iĕćo ma dostać zwje- 
selace začuće: Ja  nĕšto moiu a ja  činju te i 
nĕšto dobreho. D iĕći dyrbja składnosć a 
tež swobodu mĕć, same nĕšto wuwiwać. 
Nastajnosći ćišć „wot horjeka" lemi zwje- 
selacu zabĕru z maćiznu.

Kubłanskej konceptaj
Prof. Kahrs nam skrotka předstaji dwaj 
možnej kubłanskej konceptaj:

Wĕdomostnik Wolfgang Klafki je mĕnje- 
nja, zo nima so pedagogika jenož na cyle 
aktualne nowostki a tež nic jenož na klasi- 
ske antikske kubłanje złožować, ale srjedź- 
ny puć hić a so ze zakładnymi problemami 
našeho časa zabĕrać, kaž su to prašenja 
mĕra, wobswĕta, njesprawnosće, sćĕwkow 
technologijow, mjezsobnych poćahow a 
nabožiny. Runje w našej towaršnosći widźi 
won masiwny nabožinski problem. Praše-

nja swĕtonahlada sahaja hłuboko do čło- 
wjeka.

Wĕdomostnik Neil Postmann je mĕnje- 
nja, zo trjebaja dźĕći wobšĕrne powĕdki. 
Dokelž pječa žane křesćanske powĕdki wo 
Bohu wjace njejsu, dyrbjeli na jich mĕstno 
nowi bohojo stupić. Tak mĕła so zemja 
jako wulka łodź zapřimnyć, na kotrejž ma 
kćždy swoju zamołwitosć. Padnjeny jan- 
dźel ma na to pokazać, zo čini čłowjek 
zmylki. Runoprawosć a zbože može so pje- 
ča organizować. Zakoń wšelakorosće wo- 
bohaći a njenačini strach. Swĕt dyrbjałso 
bole jako konstrukt widźeć. W tych pjeć 
cyłkach widźi prof. Kahrs mnoho podobno- 
sćez bibliskim myslenjom.

Perspektiwy za wosadu
W  nabožnych prašenjach njesmĕmy čło- 
wjekow samych wostajić. Trjebamy mćžno- 
sće za zhromadne přemyslowanje a doro- 
zumjenje wo nabožnych prašenjach. Kćž- 
dy trjeba elementarnu wĕdu, kaž to kate- 
chizm poskića. Starši dyrbja ke kubłanju 
dźĕći přinošować.

We wjacorych kruhach smy potom wo 
přednošku rozmyslowali. Tež hdyž njebĕ- 
chu wšitcy z přednoškom spokojom, tak 
smy tola wo kubłanju přemyslowali a nĕ- 
kotre nastorki sobu domoj wzali.

Přichodna wokrjesna synoda budźe, da-li 
Bćh, 16. meje 2003 w Budyšinje.

H a nd rij Wirth

Šĕroku paletu te- 
mow nadeńdźeš 
zaso w nowej 
Serbskej protyce 
za lĕto 2003. Mjez 
druhim wona nas 
prĕki a podłu po 
Łužicy wodźi: wot 
lĕdma znateje Bu- 
šenki, hdźežjenož 
hišće jenički čło- 
wjekbydli, doWu- 
ježka pola Wć- 

sporka, hdźež su hišće šesćo, kiž serbsce 
mćža, hdyž to dyrbja, a wot Cokowa, hdźež 
so na nalĕćo 1960 njerady dopominaja, 
hač do Trjebina k wopomnišću za padnje- 
nych wojakow Čerwjeneje armeje. Tež Čor- 
ny Hodler, přez kotryž ludźo hewak jenož 
do mĕsta abo z njeho won smala, je z 
wjesołej stawizničku zastupjeny. Spomina 
so na 190. rćčnicu poslednich bitwow pře- 
ćiwo Napoleonej. Haj, zawĕsće bĕ lĕto 
1813 za našich prjedownikow podobny 
wuznam mĕło kaž nĕhdy za nas lĕto 1945. 
Serbska wĕdomosćje tež zastupjena z na- 
stawkom wo pochadźe etniskeho mjena 
„Serb" a z pojednanjom wo mjenach našich 
swjatych dnjow, kotrež dźĕ so wot tamnych 
słowjanskich rĕčow zasadnje rozeznawaja.

Na najćmowši čas europskich stawiznow, 
na přesćĕhanje a morjenje Zidow, dopomi- 
na nastawk wo Křižanec Hanje z Hćrkow. 
Jara zajimawa je tež rozprawa wo Serbow- 
kach, kotrež bĕchu po 1945 domiznu wo- 
pušćiwši w susodnych Čechach nowu na- 
makali.

Tola tež wujimki z dźenika młodeje Ser- 
bowki z lĕta 1946 njejsu jenož dokument, 
nĕ, wone tež do rozmyslowanja pohnuwa- 
ja.Janov? Haj, w Janoyjesu so tehdyserb- 
ske dźĕći wočerstwić smĕli. Moja wulka 
sotra, dwanaćelĕtna, bĕše do nich słušała. 
Hdyž pak w dźeniku čitam: „Wšudźe woko-

ło nas je wjele wopušćenych chĕžow. Ža- 
dyn čłowjek so wo nje njestara", spomi- 
nam na dołhe ćahi wusydlenych, wuhna- 
tych čĕskich Nĕmcow. To dobre a njedo- 
bre bĕše tak wusko porno sebi -  serbske 
dźĕći smĕdźachu přińć a nĕmske buchu 
wustorčene do njewĕsteho přichoda. Tež 
moja sotra bĕ sej z wopušćenych bywšich 
nĕmskich chĕžow wšelake dopomnjenki 
nahromadźiła a sobu dom přinjesła. Na 
nĕkajki album wĕm so hišće dopomnić.

Byrnjež njemĕło so nihdy nanihdy na 
nĕmsku winu zabyć, chcyłtola prajić, zo je 
tutćn akt wjećenja a wuhnaća mćhłrjec 
dwurubny mječ był, kiž je Nĕmcow a tež 
Čechow hłuboko zranił. Atute rany njejsu 
zdawna hišće zažite. Tute kolektiwne chło- 
stanje bĕše tola cyle po woli Stalina było, 
kiž sej w swojim mocnarstwje z ludźimi a 
ludami kaž ze šachowymi figurami hrajka- 
še. Tež nam Serbam bĕše nawal Nĕmcow 
do Łužicy na škodu był, přetož zahaji so 
nowa žołma germanizacije, wosebje w na- 
šich narodnje labilnych ewangelskich wo- 
sadach.

Pod redaktor- 
stwom třoch wu- 
čerjow-wumĕn- 
karjow wuńdźe 
loni w nowem- 
bru tež zaso del- 
njoserbka Praty- 
ja. Sym wo tym 
přeswĕdčeny, zo 
je wona mjeztym 
hižo tojšto čita- 
rjow namakała, 
kiž maja na 

wšĕm swoje wjesele, njech je chutneho a 
powučaceho, njech zabawjaceho razu. W 
Pratyji čitamy přinoški z wjac hač štyrceci 
wšelakich pjerow, najstarše słuša emeritu- 
sej Herbertej Nowakej a najmłodše spiso- 
waćelce Mirelle Nagorje. Dobry dźesatk

awtorkow a awtorow je w Hornjej Łužicy 
doma. Cyły dźĕl čitanki je Rogowej wĕno- 
wany, kotrehož mjeno je so hižo ze synony- 
mom za spjećowanje, tola težza bjezpomoc- 
nosć stało. Lĕdma hdy je so wo agoniji je- 
ničkeje serbskeje wsy telko rĕčało a pisało.

„Cerkwinu pratyju" wobhladajmy sej tro- 
chu dokładnišo. Wona so zahaja ze zna- 
tym kĕrlušom hrabinki von Schwarzburg- 
Rudolstadtze 17. lĕtstotka, kotryž bĕ nĕhdy 
wučer Fryco Rocha do delnjoserbšćiny pře- 
łožił. Hesło za lĕto 2003 wułožuje farar n. 
w. Cyril Pjech-Berlinski, a pod napismom 
„Bog a swĕt" nadeńdźemy tři skicy wot 
Herberta Nowaka, kižje tež hišće z  „Chwal- 
bu źiśetstwa" zastupjeny. Zo njeje słužba w 
našej cyrkwi jenož chutna a sucha nale- 
žnosć, wo tym zhonimy z W olfganga Waj- 
soweje žortneje powĕstki „Žarjabny cerk- 
wjownik". Wo zwćńcy a zwonach w rć- 
dnym Drjenowje pisa prĕdar Juro Frahnow 
a Trudla Malinkowa wo Depsčanskim zwo- 
nje, kiž ma dwurĕčny a typisce pruski na- 
pis. Kerstin Preufi předstaja nam serbskeho 
duchowneho Jana Fryca Nowaka, k ižjeso  
w lĕće 1876 w Peter's Hill w Awstralskej 
narodźiłjako syn wupućowarjow. Awtorka 
drje mĕni, zo su serbscy wupućowarjo po 
wšĕm zdaću w rodnej Łužicy zabyći. Je 
temu woprawdźe tak? Dźensa nas tola ža- 
ne strašne hranicy hižo do wulkeje kłćdy 
njezawĕraja a mćžemy do wšeho swĕta 
pućować a za wupućowarjemi slĕdźić, tež 
za „dolnoserbskimi wudrogowarjemi". Cyrk- 
winy dźĕl pratyje kćnči so z dwĕmaj basnjo- 
maj Rože Šenkarjoweje-Rowniskeje.

Njeje zawĕrnje mćžno wšĕch a wšitko 
naspomnić, na přikład, zo staj zaso pilnaj 
hćdančkarjej cyły mĕšk płodow z worješiny 
za tych našćipałoj, kiž tež rady serbsce 
hćdaja, a zo ma tež młodźina a dźĕćina 
kćžda za sebje swćj wotdźĕl w delnjoserb- 
skim knižnym kalendru. Naposledk telko: 
Ja  tule čitanku z wulkim zajimom čitam a 
přeju sej, zo bychu sej ju tež druzy Hor- 
njoserbja wobstarali.

H in c  So łta

Powučacej a zabawjacej čitance

Hodna dokumentacija
Štćž so za młodšu serbsku zašłosć a wose- 
bje za cyrkwinske stawizny zajimuje, tomu 
mćže so doporučić nowa knižka, kotruž je 
loni Serbski institut w Budyšinje wudał. „Die 
sorbische Priesterkonferenz im 20. Jahrhun- 
dert" je titul 80stronskeje dokumentacije, 
kotružje napisała zestajał Wotrowski farar 
dr. Rudolf Kilank. Awtor je predestinowany 
ktomu, wšako je sam na wuznamnym mĕ- 
stnje stawizny katolskich Serbow w druhej 
połojcy 20. lĕtstotka sobu pisał.

We hłownym dźĕlu so chronologisce wo- 
pisuja stawizny Konferency katolskich serbs- 
kich duchownych a z njej zwjazanych wa- 
žnych podawkow w katolskich Serbach, za- 
počejo wot załoženja konferency w lĕće 
1896 hač do najmłćdšeje zašłosće lĕta

SO R B IS C H E S
INSTITUT

I S E R B S K I  
I INSTITU T

DIE SORBISCHE 
PRIESTERKONFERENZ 
IM 20 JAHRHUNDERT

2000. Wotewijenje předsta- 
jeja so nabožno-narodne 
prćcowanja we wšelakich 
časowych dobach a politi- 
skich konstelacijach, wuspĕ- 
chi a wjerški runje tak kaž 
rozestajenja a poražki -  
politiskeho, cyrkwinskeho 
a serbskeho razu. Tež po- 
mĕra k ewangelskim Ser- 
bam so dokumentacija na nĕkotrych mĕst- 
nach dotknje. Dodate su wužitne wudospoł- 
njenja, kiž wobsahuja zestawu wšĕch před- 
sydow duchownskeje konferency a Towar- 
stwa Cyrila a Metoda kaž tež statuty wobe- 
ju zjednoćenstwow ze wšelakich lĕt.

Jako hłowne žćrło je farar dr. Kilank

wužiwał protokole posedźenjow kon- 
ferency, kotrež pak za wšĕ lĕta nje- 
předleža. Kaž sam w předsłowje na- 
spomni, njedowoli tole žane objektiw- 
ne předstajenje wopisanych podaw- 
kow. Při wšĕm podawa so tu zjawno- 
sći wjele noweho faktologiskeho ma- 
teriala, kiž je zajimawy a powučny tež 
za njekatolskeho čitarja. Dokumen- 
tacija zmćžnja wšelake nĕhdyše a 
nĕtčiše prćcowanja w katolskich Ser- 
bach lĕpje zrozumić a zarjadować. 
Dźensnišim a pozdźišim zajimcam a 

slĕdźerjam budźe wona z witanym žćrłom. 
Škoda, zo podobnu dokumentaciju tež wo 
konferency serbskich ewangelskich duchow- 
nych nimamy, kotraž bu 1849 załožena a ko- 
trejež stawizny su so po nimale połdra lĕt- 
stotku dla pomjeńšenja ličby serbskich fa- 
rarjow před nĕšto lĕtami zakćnčili. T.M.

Zaso skomolene serbske mjeno! Wjes Brĕ- 
zow je so na tymle pućniku překřćiła na 
„Broža". Što nožje zamołwity za tajke skep- 
sanja serbskich mjenow w našich ewangel- 
skich končinach?

Polska. Polska ma nĕhdźe 38,6 mio. wobydle- 
rjow. Z  nich je wjac hač 90 % romsko-katol- 
skich, 1,4 % su polsko-ortodoksni, 0,3 % prote- 
stantiscy (cyłkownje 130 000, z toho 100 000 
lutherskich), 0,2 % starokatolscy.

Drježdźany. Wot awgusta 2002 je row serb- 
skeho hudźbnika a slĕdźerja dr. Jurja Pilka na 
Janskim  kĕrchowje w Drježdźanach-Tolkewitzu 
jako pomnik škitany. Dr. Jurij Pilkje so 1858 w 
Hodźiju narodźił, je jako wučer w Drježdźanach 
skutkował a 1926 tam zemrĕł. Jeho row mĕje- 
še so nĕtko zrunać, přez iniciatiwu Serbskeho 
instituta pak je so poradźiło jon jako statnje 
připoznaty pomnik zapisać dać a z tym před 
zničenjom zachować.

Budyšin. Kaž bĕ ze wšelakich serbskich medi- 
jow zhonić, je so Konferenca katolskich serb- 
skich duchownych nazymu 2002 rozpušćiła. 
Dźĕło, kiž je dotal konferenca wukonjała, ma 
so w přichodźe w hinašej formje dale wjesć. Za 
nowej strukturu zhromadneho dźĕła so hišće 
pyta. Dołhožtuta hišće njewobsteji, schadźuja 
so serbscy mĕšnicy pod nawodom dekana Cle- 
mensa Hrjehorja w Chrosćicach, zo bychu so 
wo bĕžnym serbskim dźĕle dorozumili. Konfe- 
renca katolskich serbskich duchownych bĕ so 
w lĕće 1896 załožiła a je z wuwzaćom wojn- 
skich lĕt 1940-1945 bjez přetorhnjenja pod 
wšelakimi pomjenowanjemi skutkowała. Jeje 
prĕni předsyda bĕfararJakubW o rnarw C hro - 
sćicach, jeje posledni predsyda farar Gerat 
Wornar w Baćonju.

Pomhaj Boh 
časopis ewangelskich Serbow

Wudawaćelej: Serbski wosadny zwjazk, Serbski 
kĕrchow/Wendischer Kirchhof 1, 02625 Bu- 
dyšin/Bautzen; Serbske ewangelske towarstwo 
z.t., Cornobohska/Czornebohstr. 12, 02625 Bu- 
dyšin/Bautzen
Redaktorka: Trudla Malinkowa, Goethowa/ 
Goethestrafie 40, 02625 Budyšin/Bautzen (tel./ 
fax: 0 35 91/60 07 11)
Ćišć: Ćišćernja DELANY tzwr w Njeswačidle 
Postvertriebsnummer: F 13145 
Zhotowjenje a rozšĕrjenje: Ludowe nakład- 
nistwo Domowina, Tuchmacherstr. 27, 02625 
Bautzen
Přinoški a dary: Serbske ewangelske towar- 
stwo, Konto-Nr. 1 000 083 167, Kreissparkasse 
Bautzen, BLZ 855 500 00 
Pomhaj Boh wuchadźa mĕsačnje. Spĕchuje so 
wot Załožby za serbski lud. Lĕtny abonement 
płaći 8 €.

Malešecy. Na wupisanje tudyšeho, wot julija 
2002 swobodneho farskeho mĕstna njeje so 
dotal žadyn zajim c přizjewił. Tuž budu Maleše- 
cy hišće dlĕši čas na noweho duchowneho 
čakać dyrbjeć. Zastupnistwo za čas wakancy 
ma farar Wilfried Noack z Chwaćic.

Slepo. Na kemšach 1. adwenta je fararka Ul- 
rike Menzel Slepjanske dźĕćetko žohnowała. 
W  adwentnym času chodźeše wone potom na 
wšelake dohodowne zarjadowanja, mjez dru- 
him w šuli, w pĕstowarni a na rentnarsku ho- 
downičku w Slepom. Wopyta pak tež staršich 
a chorych ludźi doma, kiž su za wopyt dźĕćetka 
přeco jara  dźakowni.

Ketlicy. Hižo dlĕši čas prćcuje so Maćica Serb- 
ska wo wobnowjenje rowa fararja Michała Do- 
maški (1820-1897) a jeho swojbnych na Ketli- 
čanskim kĕrchowje. W osada tute předewzaće 
podpĕruje, to zdźĕli wosadnyfarar Harald Raa- 
be 4. decembra na zeńdźenju ze zastupjerjo- 
maj M aćicy Serbskeje, předsydu dr. Mĕrćinom 
Volkelom a Trudlu Malinkowej. Nĕtko maja so 
trĕbne praktiske kročele zahajić, zo mohł so 
posledni wotpočink zasłužbneho serbskeho du- 
chowneho a kĕrlušerja po možnosći hižo lĕtsa 
wobnowić.

Dary

Row fararja M ichała Domaški a jeho swńj- 
bnych w Ketiicach je tuchwilu w hubjenym 
stawje a ma so w zhromadnym dźĕle Ma- 
ćicy Serbskeje a Ketličanskeje wosady 
wobnowić. Foće: T. Malinkowa

Drjeźdźany. Na wosadnym popołdnju sobotu, 
14. decembra, w cyrkwi swj. Jozefa wobdźĕli 
so 16 Drježdźanskich Serbow. Prĕni kroć wuho- 
towaše je katolski serbski duchowny, kapłan 
Gabriš Nawka z Kamjenca. Nutrnosći w cyrkwi 
přizamkny so bjesada w serbskej Šołćic kofe- 
jowni. Za lĕtsa su zaso štyri wosadne popołdnja 
předwidźane, dwĕ z ewangelskim a dwĕ z ka- 
tolskim duchownym.

Berlin. Prĕni ekumeniski cyrkwinski dźeń, kiž 
wotmĕje so wot 28. meje do 1. junija w Berli- 
nje, je po cyłej Nĕmskej wulki zajim zbudźił. 
H ač do kćnca lĕta 2002 bĕ so hižo 2 300 
skupinow z 30 000 sobuskutkowacymi přizje- 
wiło. Mjez nimi je tež serbska skupina, ke ko- 
trejž słušeja ewangelscy a katolscy Serbja z 
Hornjeje a Delnjeje Łužicy.

W  nowembru je so dariło za Pomhaj Boh 200 €, 
50 € a 20 €. Boh žohnuj dary a darićelow.

Přeprošujemy
05 .01 . 2. n jedźela  p o  h o d źo ch
10.00 kemše z Božim w otkazanjom  

na Michałskej w Budyšinje 
(farar Malink)

11.45 nutrnosć w serbskim rozhłosu 
(farar Malink)

14.30 wosadne popołdnje w Slepom

19.01. 2. n jed źela  p o  T řoch  kralach
8.30 kemše z Božim w otkazanjom  w 

Poršicach (farar Malink)
11.45 nutrnosć w serbskim rozhłosu 

(farar Malink)

02 .02 . 4. n jed źela  p o  T řoch  kralach
10.00 kemše na Michałskej w Budyšinje 

(farar Malink)
11.45 nu trnosć w serbskim rozhłosu 

(farar Malink)

Spominamy
Před 130 lĕtami, 22. januara 1873, je so w 
Lipinach we Łazowskej wosadźe do žiwnosćer- 
skeje swojby narodźił Jan Haješ. Po wopyće 
ludoweje šule w rodnej wsy bĕše najprjedy z 
dźĕłaćerjom we Łazu a w Drježdźanach. Wot 
lĕta 1904 wjedźeše klamarstwo we Łazu, ko- 
trež ponĕćim na nahladnu kupnicu wutwari. 
Jan  Haješ bĕ ze stołpom Serbstwa we Łazow- 
skej wosadźe. Tom a po cyłej Wojerowskej kćn- 
činje je we wšelakich towarstwach čiłe serbske 
dźĕło wukonjał. We wosadźe je swĕru na to 
dźiwał, zo so prawa Serbow njepřikrotša. Zhro- 
madnje zfararjom  Jurjom Malinkom a z gmejn- 
skim předstejićerjom Korlu Błažijom staraše 
so 1931 wo postajenje pomnika za Handrija 
Zejlerja na Łazowskej nawsy. Poboku fararja 
steješe tež w cyrkwinskim wojowanju přećiwo 
Nĕmskim křesćanam w nacionalsocialistiskim 
času. Jeho row na Łazowskim kĕrchowje hižo 
njenamakamy, jenož dom, w kotrymž bĕ nĕhdy 
jeho kupnica, dopomina hišće na Jana Haješa.


